
1. Introdución 
Por que cremos que é tan relevante coñecer as historias da química, dos elementos químicos, das 
teorías científicas, …, etc? Por que consideramos interesante coñecer a vida e a obra d@s 
persoeir@s científic@s que nos trouxeron ata o que somos hoxe? Por que, opinamos, é tan 
importante coñecer o por que e o para que das nosas ciencias? Por que pensamos, algúns, que é 
tan importante levar á didáctica da aula o uso da historia das Ciencias? 

Moitos pensamos que coñecer tan só a aplicabilidade das hipóteses e das teorías, tanto do mundo 
da Ciencia en xeral como na do noso mundo da química en particular, é moi importante pero non 
abonda; cómpre insistir no obxectivo final da educación: mostrarlle ao noso alumnado como, @s 
científic@s, aprenderon e aprenden a facer a ciencia.  

Estamos na obriga de darlle ao noso alumnado as ferramentas que lle permitan aprender a 
aprender. Por elo pensamos que, o noso estudantado, debe coñecer: como se fraguou a historia 
da nosa química; que científic@s a fixeron; en cal sociedade viviron; en que condicións 
traballaron para lograr os seus éxitos; ..., etc. Soamente con esa bagaxe cultural lograremos que 
sexan quen de pensar, sentir, vivir, soñar en ser como foron no pasado tod@s el@s para que, ao 
igual que o fixeron el@s, ser quen de construír, entre tod@s, a nova ciencia do futuro. 

Polo anterior e, como a ciencia facémola @s científic@s, debemos ensinarlle ao noso alumnado 
quen foron eses seres antecesores nosos no saber. 

Esta comunicación pretende ser o inicio dunha xeira de traballos que nos permitan coñecer 
mellor o mundo da ciencia na época da Ilustración, considerado como o momento histórico que 
daría lugar ao nacemento da química moderna. Confiamos que, eses coñecementos, poidan servir 
ao noso alumnado para que poida chegar a descubrir como, tod@s es@s científic@s, conduciron 
á nosa química desde os albores da alquimia ata a súa institucionalización coma unha ciencia 
moderna. 

Os obxectivos destas vindeiras comunicacións son múltiples, citaremos como máis inmediatos: 

.- O feminismo. Trátase de recuperar para a nosa historia actual a todas aquelas mulleres que 
foron un referente no seu tempo; pero que non están na historia da ciencia actual. 

.- A educación na Ilustración. Queremos lembrar aqueles acontecementos da historia da 
educación esquecidos (como que, as mulleres, non tiñan dereito a seren educadas); para que, 
endexamais se repitan eses feitos na historia da humanidade. 

.- Comprender como se realizaba a investigación na Ilustración. Recuperar a metodoloxía 
utilizada na ciencia, para sinalar aqueles descubrimentos que permitiron o desenvolvemento 
teórico que conduciu a se transformar, a química, desde a alquimia ata a ciencia moderna que 
hoxe é. 

No noso afán por Ensinar, Educar e Divertir queremos presentar nesta comunicación a 
importancia histórica da educación masculina e feminina nos tempos da Ilustración.  

Exploraremos: 

.- Como era a educación na Ilustración. Existía educación feminina na época? 

.- Cando e como aparece a experimentalidade ca Ciencia? 

.- Que son as “Querelas das Mulleres”?  

.- Como era a educación dalgúns destacados membros científicos da época da Ilustración. 

